
करने के निर्देश दिए है।

बहनों पर आरोप लगाया।

अशोक गहलोत बोले- 
पुलिस अफसर कह रहे 
निकाय-चुनाव में दबाव था

जूम न्यूज }जयपुर

पूर्व मुख्यमंत्री अशोक गहलोत ने 
कहा- चुनाव हारना-जीतना चलता 
रहता है, उसकी हमें चिंता नहीं है। 
परिसीमन में जो बेईमानी हुई और 
उसके ऊपर पुलिस की जो गुंडागर्दी 
रही, वह चिंताजनक है। गहलोत ने 
कहा- पुलिस अधिकारी अब खुद कह 
रहे हैं कि हम पर भारी दबाव था। 

सीएमओ से रोज मॉनिटरिंग 
हो रही थी और मुख्यमंत्री ने खुद 
एसपी-कलेक्टर को बुला-बुलाकर 
निर्देश दिए थे। गहलोत ने जयपुर में 
अपने सरकारी आवास पर मीडिया 
से रविवार को बात करते हुए यह 
सब कहा। गहलोत ने एक बार फिर 
निकाय चुनाव में पुलिस प्रशासन के 
दुरुपयोग और गुंडागर्दी का आरोप 
लगाते हुए यह कहा। गहलोत ने 
कहा- अब पंचायत चुनाव आ रहे हैं। 
प्रदेश कांग्रेस कमेटी ने संभाग, जिला 
और विधानसभा स्तर पर कमेटियां 

इमरान खान भारत 
छोड़ने के नोटिस के 
खिलाफ हाईकोर्ट पहुंचे
मुंबई। आमिर खान के भांजे 
इमरान खान ने भारत छोड़ने के 
नोटिस को शनिवार को बॉम्बे 
हाईकोर्ट में चुनौती दी। उन्होंने 
इसे मनमाना, गैरकानूनी और 
असंवैधानिक बताया है। मुंबई 
के फॉरेनर्स रीजनल रजिस्ट्रेशन 
ऑफिस (FRRO) ने शनिवार को 
उन्हें दूसरा नोटिस भी भेजा। इसमें 
पूछा गया है कि उनका ओवरसीज 
सिटीजन ऑफ इंडिया (OCI) 
कार्ड क्यों न रद्द किया जाए। इमरान 
को जवाब देने के लिए 15 दिन का 
समय दिया गया है। पहले नोटिस में 
उन्हें 28 अक्टूबर से पहले भारत 
छोड़ने को कहा गया था।

इमरान ने अपने वकील जुल्फिकार 
मेमन और MZM लीगल के जरिए 
याचिका दायर की। याचिका में कहा 
गया कि मौजूदा कानून या नियमों में 
ऐसा कोई प्रावधान नहीं है, जो OCI 
कार्डधारक को शांतिपूर्ण प्रदर्शन में 
शामिल होने से रोकता हो।

पाकिस्तान में 200  
साल पुराने हिंदू मंदिर  
को तोड़ने की कोशिश
इस्लामाबाद। पाकिस्तान के खैबर 
पख्तूनख्वा प्रांत में करीब 200 साल 
पुराने रामलीला मंदिर को तोड़ने की 
कोशिश की गई। आरोप है कि मंदिर 
की जगह कमर्शियल प्लाजा बनाने 
के लिए यह कदम उठाया गया। हिंदू 
समुदाय और सामाजिक कार्यकर्ताओं 
के विरोध के बाद स्थानीय प्रशासन 
ने शनिवार को मंदिर को अपने कब्जे 
में लिया। इसके बाद इवैक्यूई ट्रस्ट 
प्रॉपर्टी बोर्ड (ETPB) ने इसे सील 
कर दिया।

यह मंदिर डेरा इस्माइल खान 
शहर के रहीम बाजार इलाके में 
स्थित है। डेरा सिविल सोसाइटी 
और स्थानीय व्यापार संघ के अध्यक्ष 
सोहेल अहमद अजमी के मुताबिक, 
उन्हें मंदिर गिराने की जानकारी मिली 
तो वे दूसरे लोगों के साथ मौके पर 
पहुंचे और काम रुकवाया। हिंदू 
समुदाय ने मांग की कि मंदिर की 
जमीन किसकी है और वहां प्लाजा 
बनाने की अनुमति किसने दी।

दिसंबर से फरवरी तक 
छह ट्रेनें प्रभावित रहेगी
जयपुर। सर्दियों में कोहरे के 
कारण कई ट्रेनें प्रभावित रहेंगी। 
उत्तर पश्चिम( नॉर्थ-वेस्टर्न) 
रेलवे ने दिसंबर 2026 से 
फरवरी 2027 तक दो ट्रेनों 
को पूरी तरह कैंसिल करने 
और चार ट्रेनों के फेरे कम 
करने का फैसला किया है। 
इनमें अजमेर-अमृतसर, 
अजमेर-सियालदह और 
लालगढ़-डिब्रूगढ़ रूट की ट्रेनें 
शामिल हैं। नॉर्थ-वेस्टर्न रेलवे 
के मुख्य जनसंपर्क अधिकारी 
अमित सुदर्शन ने बताया कि 
कोहरे के दौरान सुरक्षित ट्रेन 
संचालन के लिए यह फैसला 
लिया गया है। अजमेर-
अमृतसर ट्रेन दोनों तरफ से 
कैंसिल रहेगी।

पणजी। राहुल गांधी ने रविवार को 
गोवा में कहा कि मैं हर स्टेट से कहता 
हूं पीएम वोट चोरी करते हैं। लेकिन 
मुझ पर कोई केस दर्ज नहीं होता। 
क्योंकि, ये जानते हैं कि अगर केस 
हुआ तो मामला लीगल हो जाएगा 
और ये फंस जाएंगे। दिल्ली में हम 
कुछ ही समय में पीएम, गृहमंत्री से 
निपट लेंगे। काम जारी है। सरकार 
की एक्सपायरी डेट आने वाली है। 
आपने देखा है कि आजकल पीएम 
सामने खड़े नहीं हो सकते हैं। क्योंकि 
ये जानते हैं कि देश का युवा इनके 
खिलाफ खड़ा हो गया है। राहुल 
कांग्रेस के जनसंपर्क अभियान ‘गोय 
राखोन यात्रा’ में शामिल होने गोवा 
पहुंवे थे। यहां कांग्रेस की 28 दिन 

लंबी यात्रा का समापन हुआ है। 
राहुल का पिछले 4 सालों में यह 
पहला गोवा दौरा है। इससे पहले 
2022 में वह यहां आए थे। गोवा 
में अगले साल 2027 में विधानसभा 
चुनाव हैं। राहुल की स्पीच, 4 बड़ी 
बातें; कहा- एजुकेशन सिस्टम में 

आरएसएस के लोग
पूरी दुनिया मानती थी कि इंडिया 

का एजुकेशन सिस्टम नंबर वन 
मॉडल का था। लेकिन, आज दिल्ली 
में स्टूडेंट्स को ही मारा जा रहा है। हर 
एजुकेशनल सिस्टम में इन्होंने बीजेपी 
और आरएसएस के लोग बैठे हुए हैं। 

हाईटेक करप्शन, जमीन का करप्शन 
ये यहां करते हैं। जैसे पहले गुजरात 
में नरेंद्र मोदी का मॉडल था। वैसे ही 
गोवा में करप्शन का मॉडल है। इसे 
सिर्फ कांग्रेस ही खत्म कर सकती 
है। पहले मास्टर प्लान था, मास्टर 
प्लान को रद्द कर दिया। इनका यही 
काम है कि पैसा कैसे बनाए। इनका 
यही काम है। गोवा की जनता को 
लूटने का, आपकी जमीन छीनकर 
अरबपतियों को देने का। गोवा देश में 
सबसे सुंदर जगह है, सबसे अच्छा 
कल्चर है। लेकिन यहां भी सरकार 
आपकी जमीन छीनकर गोवा के जो 
बाहर के लोग हैं उनको करोड़ों में 
बेचती है। पहले मास्टर प्लान था, 
मास्टर प्लान को रद्द कर दिया। 

राहुल बोले- मुझ पर केस किया तो मामला लीगल हो जाएगा: हर राज्य 
में वोट चोरी की बात कहता हूं; ज्ञानेश जानते हैं कीमत चुकानी होगी

राहुल गांधी कांग्रेस के जनसंपर्क अभियान ‘गोय राखोन यात्रा’ में शामिल होने गोवा पहुंचे

यात्रा ने सभी 40 सीटें कवर की
राहुल गांधी कांग्रेस की ‘गोय राखोन यात्रा’ के समापन कार्यक्रम 
में शामिल हुए। यह यात्रा 22 सितंबर से शुरू हुई थी और 
गोवा की सभी 40 विधानसभा सीटों तक पहुंची। कांग्रेस ने 
इसमें जमीन, पहचान, पर्यावरण, बेरोजगारी, भ्रष्टाचार और 
सुरक्षा जैसे मुद्दे उठाए हैं। गोवा में अगला विधानसभा चुनाव 
2027 की शुरुआत में संभवतः फरवरी-मार्च 2027 में होगा। 
चुनाव की आधिकारिक तारीख अभी घोषित नहीं हुई है। मौजूदा 
विधानसभा का कार्यकाल 14 मार्च 2027 को खत्म होगा। 
गोवा में कांग्रेस 2012 से सत्ता से बाहर है, यानी करीब 15 
साल। 2012 में कांग्रेस सरकार को BJP-MGP गठबंधन 
ने हराया था। 2017 में कांग्रेस 17 सीटों के साथ सबसे बड़ी 
पार्टी बनी, लेकिन BJP ने गठबंधन बनाकर सरकार बना ली। 
2022 में BJP ने 20 सीटें जीतीं और बाद में कांग्रेस के 8 
विधायक BJP में चले गए।

नई दिल्ली। मध्य प्रदेश में आंधी-
बारिश से नवरात्रि और दशहरे की 
तैयारियों पर असर पड़ा है। सीहोर 
में पंडालों के टेंट उड़ गए, जबकि 
महू में रावण के पुतले भी भीग गए। 
पिछले 24 घंटे में इंदौर-उज्जैन 
समेत 11 जिलों में बारिश दर्ज की 
गई। राजस्थान में वेस्टर्न डिस्टर्बेंस 
का हल्का असर बना हुआ है। 
जयपुर और अजमेर में रविवार को 
कई इलाकों में बारिश हुई और ओले 
भी गिरे। टोंक और बारां जिलों में भी 
बरसात हुई।

उत्तर प्रदेश में पश्चिमी विक्षोभ 
का प्रभाव कमजोर पड़ने के बाद 
बारिश का दौर थम गया है। शनिवार 
को प्रदेशभर में मौसम साफ रहा। 
मौसम विभाग के अनुसार, अगले 
एक सप्ताह तक प्रदेश में मौसम 
शुष्क रहने की संभावना है।

तमिलनाडु के कोयंबटूर और 
चेन्नई में भारी बारिश हो रही है, 
जिससे शहर के कई इलाकों में 
जलभराव की स्थिति बन गई है। 
मौसम विभाग ने आगे भी भारी 
बारिश जारी रहने का अनुमान 
जताया है। उत्तराखंड में ठंड का 
असर बढ़ने लगा है। मसूरी और 
नैनीताल में न्यूनतम तापमान 12°C 
से नीचे दर्ज किया जा रहा है। वहीं, 
चारधाम और ऊंचाई वाले इलाकों 
में रात का पारा शून्य से नीचे पहुंच 
रहा है।

जयपुर में ओले गिरे, एमपी 
के कई जिलों में हुई बारिश

जूम न्यूज }जैतारण

युवा खेलप्रेमियों एवं भामाशाहों 
के सहयोग से रास में आयोजित 
एक दिवसीय डे-नाइट शूटिग 
वॉलीबॉल प्रतियोगिता का शानदार 
आयोजन पारितोषिक वितरण के 
साथ सम्पन्न हुआ। दूधिया रोशनी 
में आयोजित इस प्रतियोगिता में 
प्रदेश भर से 16 जिला स्तरीय 
टीमों ने भाग लिया।

फाइनल मुकाबला बीकानेर 
और अलीपुरा (अजमेर) के 
बीच अत्यंत रोमांचक रहा, 
जिसमें बीकानेर की टीम विजेता 
रही और अलीपुरा अजमेर की 
टीम उपविजेता रही। आयोजक 
समिति द्वारा विजेता टीम को 
25,000/- रुपये एवं उपविजेता 

टीम को 15,000/- रुपये नकद 
पुरस्कार के साथ शानदार शील्ड 
प्रदान की गई। इस अवसर पर रास 

ठाकुर जयसिह राठौड़, समाजसेवी 
रामदेव महावर, भुण्डाराम, 
घनश्याम जांगिड़, नारायण गुर्जर, 

रासा सिंह रावत, महिमा चौहान, 
धनराज दगदी, दिनेश शर्मा, बहादुर 
खान कायमखानी, श्रीदास वैष्णव 
(रास), ढगलाराम, कमलेश, 
महेंद्र तंवर, कन्हैयालाल वैष्णव, 
लूणाराम तंवर, मुकेश मावर,कालु 
गुर्जर सहित अनेक जनप्रतिनिधियों 
व भामाशाहों ने भाग लिया। 
आयोजक समिति के जितेंद्र दगदी, 
कालू कायमखानी, किशन गुर्जर, 
सुरेश निम्बावत, अभिषेक वैष्णव, 
मुनेश मीणा, प्रकाश दगदी, सुनील 
जोशी, आरिफ, विजय तंवर, श्याम 
सुंदर सहित युवा खेलप्रेमियों ने 
आगंतुक अतिथियों का सम्मान कर 
आभार व्यक्त किया। प्रतियोगिता 
में अंपायरिंग रामनिवास, अशोक 
टेलर, सत्यनारायण वैष्णव एवं 
भाकर सिंह भाटी ने की।

रास में एक दिवसीय डे-नाइट शूटिंग वॉलीबॉल 
प्रतियोगिता का समापन, बीकानेर बना चैंपियन

ऑयल टैंकर से करीब 4.42 करोड़ रुपए का डोडा पोस्त जब्त
सिरोही में कार्रवाई, जोधपुर 
का युवक गिरफ्तार

जूम न्यूज }सिरोही/पिंडवाड़ा

सिरोही जिले की पिंडवाड़ा 
थाना पुलिस ने ऑयल टैंकर से 
अवैध डोडा पोस्त की तस्करी 
का मामला पकड़ा है। पुलिस 
के अनुसार, नाकाबंदी के दौरान 
नहीं रुकने पर टैंकर का पीछा 
किया गया और नया सानवाड़ा 
के पास हाईवे पर घेरकर रोका 
गया। तलाशी में टैंकर से 147 
प्लास्टिक कट्टों में भरा कुल 
2947 किलो 100 ग्राम डोडा 
पोस्त बरामद हुआ। पुलिस ने 
इसकी अनुमानित कीमत करीब 
4.42 करोड़ रुपए बताई है। 

मामले में 1 आरोपी को गिरफ्तार 
किया गया है। सिरोही पुलिस की 
ओर से 18 अक्टूबर 2026 को 
जारी प्रेस नोट के अनुसार, यह 
कार्रवाई 17 अक्टूबर को की गई।

पुलिस के मुताबिक, पिंडवाड़ा 
थानाधिकारी चैलसिंह पुलिस टीम के 
साथ नेशनल हाईवे 62 पर वीरवाड़ा 
कट पर नाकाबंदी कर रहे थे। इसी 
दौरान कांस्टेबल अभय सिंह और 

लोकेश कुमार टैंकर नंबर RJ-27-
GC-7743 का पीछा करते हुए वहां 
पहुंचे। नाकाबंदी पर पुलिस ने टैंकर 
को रोकने का प्रयास किया, लेकिन 
चालक वाहन रोकने के बजाय 

उसकी गति बढ़ाकर नया सानवाड़ा 
की तरफ भागने लगा। इसके बाद 
थानाधिकारी और पुलिस टीम ने 
पीछा करते हुए नया सानवाड़ा के 
पास हाईवे पर टैंकर को घेरकर 
रुकवाया। टैंकर को सड़क किनारे 
खड़ा करवाकर तलाशी ली गई तो 
उसमें प्लास्टिक के 147 कट्टे मिले। 
पुलिस के अनुसार, मौके पर वजन 
करने पर इनमें कुल 2947 किलो 
100 ग्राम अवैध डोडा पोस्त पाया 
गया।

मंदसौर से जोधपुर ले 
जाई जा रही थी खेप

पुलिस के अनुसार, बरामद डोडा 
पोस्त मध्यप्रदेश के मंदसौर से 
भरकर जोधपुर की तरफ ले जाया 
जा रहा था। गिरफ्तार आरोपी की 

पहचान शुभम चौहान पुत्र कैलाश 
चौहान, उम्र 26 साल, निवासी 
प्रतापनगर, थाना प्रतापनगर सदर, 
जिला जोधपुर के रूप में हुई है। 
आरोपी के खिलाफ एनडीपीएस 
एक्ट में मामला दर्ज किया गया है। 
प्रकरण में अनुसंधान जारी है। यह 
कार्रवाई जिला पुलिस अधीक्षक 
डॉ. अजेय सिंह राठौड़ के निर्देशन 
में चलाए जा रहे ‘ऑपरेशन 
त्रिनेत्र’ के तहत की गई। अतिरिक्त 
पुलिस अधीक्षक नरेन्द्र कुमार और 
पिंडवाड़ा वृत्ताधिकारी राहुल कुमार 
के सुपरविजन में थानाधिकारी 
चैलसिंह के नेतृत्व वाली टीम ने 
कार्रवाई को अंजाम दिया। पुलिस 
ने कांस्टेबल अभय सिंह और 
लोकेश कुमार की भूमिका प्रमुख 
बताई है।

जूम न्यूज }जैसलमेर

जिले के सौर ऊर्जा हब में काम 
कर रही बड़ी सोलर कंपनियों को 
अब स्थानीय दिव्यांग युवाओं को 
रोजगार में अनिवार्य प्राथमिकता 
देनी होगी। जिला प्रशासन ने इस 
मामले में कड़ा रुख अपनाते हुए 
प्रमुख कंपनियों को 7 दिन के भीतर 
योग्य दिव्यांग युवाओं को नौकरी 
देकर रिपोर्ट भिजवाने के निर्देश 
दिए हैं।

कलेक्टर ने अडानी ग्रीन 
एनर्जी, टाटा पॉवर, रिन्यू पॉवर, 
एनटीपीसी और एकमे जैसी 
दिग्गज कंपनियों को आदेश जारी 
किए हैं। प्रशासन ने स्पष्ट किया 
है कि स्थानीय दिव्यांग युवाओं को 
उनकी शैक्षणिक योग्यता, कौशल 
और व्यक्तिगत क्षमता के आधार 
पर तत्काल रोजगार के अवसर 

उपलब्ध कराए जाएं। कलेक्टर ने 
यह कदम दिव्यांग अधिकार महासंघ 
के राष्ट्रीय अध्यक्ष डॉ. हेमंत भाई 
गोयल की ओर से भेजे गए पत्र पर 
संज्ञान लेते हुए उठाया है। जैसलमेर 
जिले में दर्जनों सोलर प्रोजेक्ट्स 
संचालित हो रहे हैं, लेकिन स्थानीय 
युवाओं विशेषकर दिव्यांग वर्ग 
को अब तक इन परियोजनाओं में 
उचित प्रतिनिधित्व नहीं मिल पा 
रहा था। दिव्यांग अधिकार महासंघ 
के जिलाध्यक्ष समंदरसिंह भुट्टो ने 
बताया कि कंपनियों द्वारा स्थानीय 
दिव्यांगों की अनदेखी किए जाने का 
मुद्दा लगातार उठाया जा रहा था। 
महासंघ की शिकायत पर कलेक्टर 
कार्यालय ने कंपनियों को सख्त पत्र 
भेजा है। पत्र में निर्देश दिया गया 
है कि कंपनियां जरूरत पड़ने पर 
विशेष भर्ती अभियान चलाकर इन 
युवाओं को समायोजित करें। 

सोलर कंपनियों को दिव्यांग युवाओं 
को देना होगा अनिवार्य रोजगार

147 कट्टों में मिला 2947 किलो 100 ग्राम डोडा पोस्त; पुलिस के मुताबिक मंदसौर से जोधपुर ले जाई जा रही थी खेप

जूम न्यूज }बिलाड़ा

नवरात्र के पावन अवसर पर 
रविवार को बिलाड़ा के महिला 
मंडल ने आस्था और श्रद्धा 
के साथ बिलाड़ा से खेजड़ला 
स्थित भैंसाद माता मंदिर तक 
21 किलोमीटर की पैदल यात्रा 
की। यात्रा में शामिल महिलाओं 
ने पूरे रास्ते भजन-कीर्तन करते 
हुए माताजी के जयकारे लगाए। 
मंदिर पहंुचने पर महिलाओं ने 
विधि-विधान से पूजा-अर्चना की 
तथा क्षेत्र में खुशहाली, सुख-
समृद्धि और परिवारों की सुख-
शांति की कामना की। महिला 
मंडल की ओर से आयोजित इस 
पैदल यात्रा को लेकर महिलाओं 
में उत्साह नजर आया। नवरात्र 
के दौरान माताजी के दर्शन करने 

और आशीर्वाद लेने के उद्देश्य से 
महिलाएं बिलाड़ा से रवाना हुईं। 
यात्रा के दौरान श्रद्धालु महिलाएं 
भक्ति गीत गाती रहीं और जयकारों 

से माहौल भक्तिमय बना रहा। 
21 किलोमीटर की दूरी तय कर 
खेजड़ला मंदिर पहुंचने के बाद 
सभी ने माताजी के दर्शन किए।

पहली बार पैदल यात्रा  
का मिला अवसर

महिला मंडल की ग्रुप हेड अनिता 

ने बताया कि उन्हें पहली बार 
खेजड़ला भैंसाद माता मंदिर तक 
पैदल यात्रा करने का अवसर मिला। 
नवरात्र में माताजी की पूजा-अर्चना 

और दर्शन का विशेष महत्व है। 
उन्होंने कहा कि धार्मिक यात्राओं 
से मन को शांति मिलती है और 
महिलाओं को एक साथ मिलकर 
भक्ति करने का अवसर भी मिलता 
है। उन्होंने बताया कि यात्रा के 
दौरान सभी महिलाओं ने उत्साह 
के साथ भाग लिया और रास्तेभर 
माताजी के जयकारे लगाते हुए मंदिर 
तक पहुंचीं। मंदिर में पूजा-अर्चना 
के बाद सभी ने परिवार और क्षेत्र 
की खुशहाली तथा सुख-समृद्धि की 
कामना की। पैदल यात्रा में ग्रुप हेड 
अनिता के साथ करुणा, मेना, दुर्गा, 
गीता, सुमन, ममता, सीता, चन्दा, 
राजी, शोभा, इंद्रा, रेखा और मैना 
काग सहित कई महिलाएं शामिल 
रहीं। महिलाओं ने नवरात्र के इस 
धार्मिक अवसर को श्रद्धा और 
उत्साह के साथ मनाया।

बिलाड़ा से खेजड़ला भैंसाद माता मंदिर तक की 21 किमी पदयात्रा
नवरात्र में माताजी के दर्शन कर की पूजा-अर्चना, भजन-कीर्तन के साथ पूरे रास्ते लगाए जयकारे, खुशहाली व सुख-समृद्धि की कामनाअशोकाज जिम के पावर लिफ्टरों  

ने 5 स्वर्ण पदक 

जूम न्यूज }फलोदी

जिला पावर लिफ्टिंग एसोसिएशन फलोदी के तत्वाधान में स्थानीय 
बापू नगर में रविवार 18 अक्तूबर को आयोजित जिला स्तरीय 
क्लासिक बैंच प्रेस चैंपियनशिप में अशोकाज् जिम के खिलाड़ियों 
ने अपने अपने भार वर्ग में कुल 5 स्वर्ण पदक जीते l स्वर्ण पदक 
विजेता खिलाडियों में अरमान ने अपने भार वर्ग जूनियर में 100 
कि.ग्रा. बैंच प्रेस लगाकर स्वर्ण पदक, मोहक सुथार ने जूनियर वर्ग 
में 110 कि.ग्रा. बैंच प्रेस लगाकर स्वर्ण पदक, सुरेंद्र जोशी ( लालू  
) ने मास्टर वर्ग 1 में 125 कि.ग्रा. बैंच प्रेस लगाकर स्वर्ण पदक, 
महेंद्र चाण्डा ने मास्टर वर्ग 2 में 135 कि.ग्रा. बैंच प्रेस लगाकर स्वर्ण 
पदक जीता। वहीं सबसे वयोवृद्ध 72 साल के पावर लिफ्टर हरि भा 
थानवी ने अपने भार मास्टर 3 वर्ग में सर्वाधिक 70 कि. ग्रा. बैंच 
प्रेस लगाकर स्वर्ण पदक जीता l जिम कोच अशोक व्यास ने बताया 
कि प्रतियोगिता में फलौदी जिले के सभी खिलाड़ियों ने अपना दम-
खम दिखाया l विजेता खिलाड़ियों का जिम संरक्षक नरोत्तम व्यास 
पीठ थपथपाकर उज्ज्वल भविष्य की शुभाशीष दीl विजेता खिलाड़ी 
आगामी 25 व 26 अक्तूबर को जयपुर में आयोजित राज्य स्तरीय 
प्रतियोगिता में जिले का प्रतिनिधित्व करेंगे।

जोधपुर: दो साल से फरार 10 हजार  
का इनामी आरोपी दस्तयाब

जूम न्यूज }जोधपुर

कमिश्नरेट स्पेशल टीम ने मादक पदार्थ तस्करी के मामले में दो साल 
से फरार चल रहे 10 हजार रुपये के इनामी आरोपी को दस्तयाब 
किया है। आरोपी भीलवाड़ा जिले के करोंई थाने में वर्ष 2024 में दर्ज 
4 क्विंटल डोडा पोस्त बरामदगी के प्रकरण में वांछित था। पुलिस 
कमिश्नर अंशुमान भोमिया के निर्देश और डीसीपी मुख्यालय एवं 
यातायात शहीन सी के सुपरविजन में स्पेशल टीम प्रभारी एसआई 
मेहराज तंवर के नेतृत्व में यह कार्रवाई की गई। आरोपी सुनील 
(40) पुत्र गिरधारीलाल बिश्नोई, निवासी आमली की ढाणी, खेड़ी, 
डांगियावास, जोधपुर है। प्रारंभिक जानकारी के अनुसार, आरोपी 
नवरात्रि के दौरान गांव में मकान की नींव डालने आया था। सूचना 
मिलने पर टीम ने उसे दस्तयाब कर लिया। अब करोंई थाना पुलिस से 
समन्वय कर आगे की वैधानिक कार्रवाई की जाएगी।

सिरोही में सर्पदंश से दो किसानों की  
हालत बिगड़ी: ICU में इलाज जारी

जूम न्यूज }सिरोही

दो अलग-अलग गांवों में सर्पदंश से दो किसान गंभीर रूप से बीमार हो 
गए। उन्हें सरकारी अस्पताल के ट्रॉमा सेंटर लाया गया, जहां डॉक्टरों 
इलाज शुरू किया। पाडीव गांव में एक किसान खेत में काम करते 
समय सांप के डंसने से बेहोश हो गया। उसकी हालत बिगड़ने लगी 
और मुंह से झाग निकलने लगा। खेत मालिक उसे तुरंत अस्पताल ले 
गया। सांप को अस्पताल ले जाने पर पता चला कि वह रसेल वाइपर 
था। डॉक्टरों ने तुरंत इलाज शुरू किया और करीब एक घंटे बाद उसे 
होश आया। अब उसे आईसीयू वार्ड में भर्ती कर डॉक्टर की देखरेख 
में इलाज जारी है।

ब्रीफ न्यूज

फलौदी में शौर्य, संस्कार और धर्म रक्षा का गूंजा उद‌्घोष

जूम न्यूज }फलोदी

विश्व हिन्दू परिषद के तत्वाधान 
में मातृ शक्ति दुर्गा वाहिनी द्वारा रा 
सी  उ माध्यमिक विद्यालय फलोदी 
के मैदान मे शस्त्र पूजन कार्यक्रम 
आयोजित किया गया।कार्यक्रम 
में मुख्य अतिथि मीनाक्षी जैन एवं 
अध्यक्षता श्रीमती आशा पुरोहित 
द्वारा की गई। कार्यक्रम में प्रांत मातृ 

शक्ति संयोजिका श्रीमती कुसुम 
थावानी एवं जिलाध्यक्ष विहिप जय 
प्रकाश गुचिया का सानिध्य प्राप्त 
हुआ। कार्यक्रम में विधि विधान से 
शस्त्र पूजन कर धर्म,संस्कृति और 
राष्ट्र रक्षा का संकल्प लिया गया। 
मातृ शक्ति संयोजिका श्रीमती कुसुम 
थावानी ने शस्त्र पूजन एवं सनातन 
धर्म के उत्थान के लिए विस्तार से 
चर्चा की तथा सोशल मीडिया से 

फैल रहे भ्रांतियों के बारे में विस्तार 
से बताया। कार्यक्रम में हिन्दू समाज 
की एकता, संगठन, शौर्य एवं 
सनातन संस्कृति के संरक्षण का 
संदेश दिया। उपस्थित जनों से धर्म 
और राष्ट्र के प्रति समर्पण भाव से 
कार्य करने का आह्वान किया। 

शस्त्र पूजन के पश्चात संचलन 
शहर के मुख्य मार्गो से होता हुआ 
मां लटियाल मन्दिर पहुंच कर 

समापन हुआ। कार्यक्रम में विश्व 
हिन्दू परिषद, बजरंग दल के 
कार्यकर्ताओ सहित श्रीमती सरिता 
कंवर, श्रीमती अनीता भाटी, भानू 
व्यास, पिकीं व्यास, प्रेमलता माली, 
वर्षा गुचिया,गरिमा दवे,गरिमा 
शर्मा, राधिका, सोनू सोनी, जया 
पुरोहित,चंचल चांडा, दिव्या सोनी, 
याज्ञिनी पालीवाल आदि भाग लिया।



3राजस्थानज़ूम न्यूज़ राजस्थान जयपुर, सोमवार 19 अक्टूबर, 2026

जूम न्यूज }जयपुर

जयपुर में ई-रिक्शा में जा रहे 
ज्वेलरी कारोबारी के कर्मचारी 
से दो करोड़ रुपए कीमत के 
हीरे-जवाहरात चोरी करने वाली 
आरोपी महिला को पुलिस ने 
गिरफ्तार कर लिया। माणकचौक 
थाना पुलिस ने आरोपी गुजरात 
निवासी महिला से चोरी के हीरे-
जवाहरात बरामद कर लिए। 
आरोपी महिला ने कर्मचारी की 
रेकी करने के बाद वारदात को 
अंजाम दिया था। पुलिस अब 
आरोपी से पूछताछ कर अन्य 
वारदातों के संबंध में जानकारी 
जुटा रही है।

डीसापी नॉर्थ करण शर्मा ने 
बताया- एक ज्वेलरी कारोबारी ने 
माणक चौक थाने में 15 अक्टूबर 
को रिपोर्ट दर्ज कराई थी। इसमें 
बताया था कि वे ज्वेलरी कारोबारी 
हैं। अलग-अलग व्यापारियों को 
ज्वेलरी के सैंपल दिखाने और माल 
की खरीदने-बेचने के सिलसिले में 
यात्रा करते रहते हैं। वारदात के दिन 

15 अक्टूबर को दोपहर करीब 3 बजे 
ई-रिक्शा से सांगानेर गेट की तरफ 
जा रहे थे। उनके पास ज्वेलरी के 
13 पैकेट थे, जिनमें अलग-अलग 
व्यापारियों के पन्ना, माणक और 
डायमंड सहित हीरे-जवाहरात रखे 
हुए थे। रास्ते में चोर ने पैकेट चोरी 
कर लिए। माणकचौक थानाधिकारी 
राकेश ख्यालिया ने बताया- चोरी हुए 
माल में 11.52 कैरेट के दो पन्ने और 
144.60 कैरेट के चार पन्ने शामिल 
थे। इसके अलावा 11 अन्य पैकेटों 
में 942.52 कैरेट के पन्ने रखे हुए 

थे। इस तरह चोरी हुए हीरे-जवाहरात 
की कीमत दो करोड़ रुपए बताई गई। 
पुलिस टीम ने घटनास्थल और 
आसपास इलाकों में लगे करीब 
200 सीसीटीवी कैमरों के फुटेज 
खंगाले। तकनीकी जांच और 
मुखबिर की मदद से ई-रिक्शा में 
परिवादी के साथ यात्रा कर रही एक 
संदिग्ध महिला की पहचान की गई। 
इसके बाद सीसीटीवी फुटेज के 
जरिए संदिग्ध महिला के ई-रिक्शा 
से उतरने के स्थान की पुष्टि की 
गई।

बाजार से झुग्गी बस्ती 
तक पीछा कर दबोचा
वारदात के बाद आरोपी महिला 
मुख्य बाजार की गलियों से होकर 
फरार होने की कोशिश कर रही 
थी। वह पुलिस की पकड़ से 
बचने के लिए बार-बार ऑटो 
रिक्शा और ई-रिक्शा बदल रहा 
थी। इससे पुलिस टीम के सामने 
आरोपी तक पहुंचने की चुनौती 
थी। पुलिस ने मुखबिर तंत्र को 
सक्रिय कर संदिग्ध के ठिकाने 
की जानकारी जुटाई। जानकारी 
मिलने पर टीम ने कार्रवाई करते 
हुए आरोपी महिला के रहने के 
स्थान पर दबिश दी और उसे 
गिरफ्तार कर लिया। आरोपी 
महिला मुख्य बाजार में घूमकर 
वारदात के लिए किसी व्यापारी 
की पहचान करती थी। इसके 
बाद वह संबंधित व्यक्ति के पीछे 
लगकर उसके साथ यात्रा करती 
और मौका मिलते ही उसके पास 
रखे कीमती सामान चोरी कर 
फरार हो जाती।

दो करोड़ रुपए के हीरे-जवाहरात चोरी, पुलिस ने 
आरोपी महिला को किया गिरफ्तार: ज्वेलरी बरामद

कारोबारी के कर्मचारी की रेकी कर ई-रिक्शा में दिया था वारदात को अंजाम

जयपुर में विशेष बच्चों के लिए हुआ डांडिया 
उत्सव: डांडिया की ताल पर किया डांस

जूम न्यूज }जयपुर

जयपुर में ‘वी 4 स्पेशल चाइल्ड डेवलपमेंट सेंटर’ की ओर से 
अजमेर रोड स्थित एक होटल में विशेष डांडिया उत्सव आयोजित 
किया गया। कार्यक्रम में ऑटिस्टिक और अन्य विशेष बच्चों, उनके 
परिजनों और टीचर्स ने हिस्सा लिया। कार्यक्रम के मुख्य आयोजक 
मनीष शर्मा, जयवर्धन शर्मा, शोभा शर्मा और वरिष्ठ अभिभावक 
ललित भटनागर ने अतिथियों और अभिभावकों का स्वागत किया। 
कार्यक्रम का संचालन ऐश्वर्या ने किया। इस अवसर पर ऑटिज्म 
से प्रभावित बच्चों की संवेदी आवश्यकताओं का विशेष ध्यान रखा 
गया, ताकि वे बिना किसी संकोच के उत्सव में शामिल हो सकें। 
पारंपरिक परिधानों में सजे बच्चों ने भागीदारी दिखाई। डांडिया की 
ताल पर नृत्य कर सभी का मन मोह लिया। बच्चों के चेहरे पर 
खिली मुस्कान और उनका बढ़ता आत्मविश्वास इस उत्सव का 
मुख्य आकर्षण रहा। आयोजक ललित भटनागर और मनीष शर्मा 
ने कहा- इस तरह के आयोजनों का उद्देश्य ऑटिस्टिक बच्चों को 
समाज की मुख्यधारा से जोड़ना है। साथ ही उनकी प्रतिभा और 
आत्मविश्वास को नया मंच देना है। उन्होंने बताया- सही मार्गदर्शन 
और स्नेह मिलने पर ये बच्चे हर क्षेत्र में अपनी पहचान बना सकते 
हैं। कार्यक्रम के समापन पर सभी प्रतिभागियों, सहयोगी अभिभावकों 
और आगंतुकों के प्रति धन्यवाद दिया गया।

बीकानेर: जांच के बाद 310 आवेदन सही: 
पांच पंचायत समितियों में 112 पर्चे खारिज

जूम न्यूज }बीकानेर

बीकानेर में पंचायती राज आम चुनाव-2026 के दूसरे चरण में 
जिले की 5 पंचायत समितियों के नामांकन पत्रों की समीक्षा पूरी 
हो गई है। जिसमें कुल 310 प्रत्याशियों के नामांकन सही पाए 
गए हैं। समीक्षा के बाद बीकानेर पंचायत समिति में सबसे ज्यादा 
93 नामांकन वैध मिले, वहीं बज्जू खालसा में 59, कोलायत में 
57, हदां में 53 और बीठनोक में 48 प्रत्याशियों के नामांकन 
अप्रूव्ड किए गए हैं। दूसरी तरफ नाम वापसी के लिए प्रत्याशियों 
को सोमवार तक का मौका दिया जा रहा है। नामांकन पत्रों की 
जांच के दौरान बीकानेर पंचायत समिति में 51 नामांकन खारिज 
किए गए। बज्जू खालसा में 21, बीठनोक में 20 , हदां में 16 और 
कोलायत में 12 नामांकन खारिज किए गए हैं। नामांकन जमा कराने 
के आखिरी दिन शुक्रवार तक बज्जू खालसा में 76 प्रत्याशियों ने 
80 नामांकन पत्र जमा किए थे। बीठनोक में 65 प्रत्याशियों ने 68, 
बीकानेर में 122 प्रत्याशियों ने 144, हदां में 64 प्रत्याशियों ने 69 
और कोलायत में 68 प्रत्याशियों ने 69 नामांकन पत्र दाखिल किए 
थे। अब नाम वापसी की प्रक्रिया पूरी होने के बाद चुनावी मैदान में 
रहने वाले उम्मीदवारों की अंतिम स्थिति स्पष्ट होगी।

समाज सेवी मजीद खां ने राणासर पीएचसी 
को दी एंबुलेंस: प्रभारी को सौंपी चाबी 

जूम न्यूज }चूरू

चूरू के राणासर गांव में समाज सेवी मजीद खां ने पीएचसी 
को एक एंबुलेंस भेंट की है। रविवार दोपहर एक कार्यक्रम में 
उन्होंने एंबुलेंस की चाबी पीएचसी प्रभारी डॉ. मोहसिन खान को  
सौंपी। मजीद खां ने बताया कि ग्रामीण इलाकों में गंभीर मरीजों 
को हायर सेंटर रेफर करना पड़ता है। एंबुलेंस न होने से मरीजों 
को काफी दिक्कत होती थी। ग्रामीणों को इलाज में परेशानी न 
हो, इसलिए उन्होंने यह एंबुलेंस दी है। डॉ. मोहसिन खान ने 
कहा कि पीएचसी में एंबुलेंस आने से मरीजों को पूरा फायदा 
मिलेगा। अब उन्हें निजी एंबुलेंस का सहारा नहीं लेना पड़ेगा। 
इस मौके पर पूर्व अध्यापक शोकत खान, सबीर खां, बाबू खां, 
युनूस खां, बशीर खां, भादाराम, बेगाराम, शमशेर भालू खां, 
खींवाराम, अकरम, अब्बास, शोकत खां, मुनीम खां, खुशी 
मोहम्मद, सरवर खां, जाफर खां और हारूण सहित कई ग्रामीण 
मौजूद थे।

ब्रीफ न्यूज

संत जयाचार्य गर्ल्स कॉलेज में डांडिया महोत्सव: 500 से अधिक महिलाओं-छात्राओं ने खनकाए डांडिया

जमू न्यूज }जयपरु। सतं जयाचार्य गर्ल्स कॉलजे, शास्त्री नगर, जयपरु में भव्य डांडिया महोत्सव का आयोजन हर्षोल्लास, उमगं एव ंसांस्कृतिक उत्साह के साथ किया गया। कार्यक्रम में राजस्थान की माननीय 
उपमखु्यमतं्री श्रीमती दीया कमुारी जी मखु्य अतिथि क ेरूप में उपस्थित रहीं। समारोह की गरिमा बढ़ान ेके लिए सिविल लाइसं विधायक डॉ. गोपाल शर्मा, भाजपा राजस्थान महिला मोर्चा की वाइस प्रेसिडेंट श्रीमती 
अनरुाधा माहशे्वरी, महानगर दरु्गा वाहिनी, जयपरु की कन्वीनर सशु्री अनीता खडंलेवाल की गरिमामयी उपस्थिति रही। इस अवसर पर ससं्थान के अध्यक्ष शासनसचिव डॉ. नरशे महेता, महामतं्री श्री विमल कमुार 

गोलछेा, समाजसवेी श्री गौतम बरड़िया ,महाविद्यालय की प्राचार्या डॉ. मनीषा शर्मा एव ंमहाविद्यालय की कन्वीनर श्रीमती साधना बूतोरिया सहित ससं्थान के अन्य पदाधिकारी एव ंसमस्त महाविद्यालय स्टाफ 
उपस्थित रहा। भारी बारिश क ेबावजदू 500 स ेअधिक छात्राओं एवं महिलाओं की उत्साहपूर्ण सहभागिता न ेआयोजन को विशषे बना दिया। पारंपरिक परिधानों, मधरु सगंीत और डाडंिया की मनमोहक प्रस्तुतियों 

स ेपरूा परिसर उत्सवी रगंों में सराबोर नजर आया। डाडंिया महोत्सव न ेभारतीय ससं्कृति, लोक परंपराओं और नारी शक्ति के उत्सव को साकार रूप प्रदान किया। विपरीत मौसम क ेबावजदू महिलाओं एव ंछात्राओं 
का उत्साह दखेत ेही बनता था। उनकी सक्रिय सहभागिता न ेयह साबित किया कि सांस्कृतिक परंपराओं के प्रति समर्पण और सामहूिक उत्साह के सामन ेमौसम भी बाधा नहीं बन सकता। यह आयोजन न कवेल 

मनोरजंन एव ंसासं्कृतिक अभिव्यक्ति का माध्यम बना, बल्कि सामाजिक एकजुटता, महिला सहभागिता और भारतीय परंपराओं के सरंक्षण का भी सुदंर सदंशे द ेगया।

जूम न्यूज }जयपुर

6 साल के बच्चे की किडनैपिंग के 
मामले का पुलिस ने 48 घंटे में 
खुलासा कर दिया। बच्चे को उसके 
पिता ने ही अपने भाई और 2 
कर्मचारियों के साथ मिलकर किडनैप 
किया था। पुलिस ने बच्चे को ढूंढ 
लिया और चारों आरोपियों को 
गिरफ्तार कर लिया। जांच में सामने 
आया कि आरोपी की पत्नी करीब 3 
महीने पहले पड़ोसी के साथ चली 
गई थी। वह 3 करोड़ की प्रॉपर्टी से 
जुड़े डॉक्यूमेंट भी साथ ले गई थी। 
पड़ोसी और उसके परिवार पर दबाव 
बनाने के लिए बच्चे की किडनैपिंग 
की साजिश रची। अपनी दुकान के 2 
कर्मचारियों को भी प्लान में शामिल 
किया।

DCP (साउथ) राजर्षि राज ने 
बताया- आरोपी कालूराम मीणा ने 
16 अक्टूबर को शिवदासपुरा थाने 
में रिपोर्ट दर्ज कराई थी। शिकायत 
में बताया था कि मेरा बेटा (6) 
पहली क्लास में पढ़ता है। स्कूल से 
लौटने के बाद दोपहर करीब 3:15 
बजे चचेरी बहन (16) के साथ 
घर के पास आरओ प्लांट पर पानी 
लेने गया था। इसी दौरान बाइक पर 
आए 2 नकाबपोश बदमाश बच्चे को 
उठाकर ले गए। पुलिस ने मामला 
दर्ज कर जांच शुरू की। घटनास्थल 
के आसपास लगे CCTV फुटेज में 
बदमाश दिखाई दिए। पहचान छिपाने 
के लिए आरोपियों ने हेलमेट पहन 
रखा था और बाइक की नंबर प्लेट 
भी हटा रखी थी। CCTV फुटेज 
के आधार पर रूट चार्ट बनाकर 

आरोपियों को पकड़ लिया। डीसीपी 
(चाकसू) भवानी सिंह ने बताया- 
पूछताछ में सामने आया कि आरोपी 
कालूराम मीणा की पत्नी सुपारी 
देवी 6 जुलाई 2026 को उसके 
दोस्त और पड़ोसी राकेश मीणा के 
साथ चली गई थी। वह अपने नाम 
पर की गई 3 करोड़ की प्रॉपर्टी से 
जुड़े डॉक्यूमेंट भी साथ ले गई थी। 
कालूराम ने शिवदासपुरा थाने में पत्नी 
की गुमशुदगी की रिपोर्ट दर्ज कराई थी। 
पत्नी के वापस नहीं लौटने से नाराज 
होकर कालूराम ने अपने भाई मन्नाराम 
मीणा के साथ मिलकर राकेश और 
उसके परिवार पर दबाव बनाने के 
लिए बच्चे की किडनैपिंग की साजिश 
रची। इसके लिए उन्होंने अपनी दुकान 
के कर्मचारियों धोलू मीणा और अंगद 
मीणा को शामिल किया।

पिता ने करवाया 6 साल के बेटे का किडनैप: पड़ोसी संग भागी पत्नी ले 
गई 3 करोड़ की प्रॉपर्टी के डॉक्यूमेंट, दबाव बनाने के लिए रची साजिश

जूम न्यूज }जोधपुर

एक महीने के अंदर दूसरी बार 
राजस्थान हाईकोर्ट छुट्‌टी के दिन 
खुला। हाईकोर्ट ने आज (रविवार) 
एक विशेष अवकाशकालीन 
सुनवाई करते हुए बाड़मेर जिला 
परिषद चुनाव से जुड़ी याचिका को 
खारिज कर दिया। कोर्ट ने कहा- 
जब चुनाव प्रक्रिया अपनी पूरी 
गति पर हो, तब उच्च न्यायालय 
को अनुच्छेद 226 के तहत ऐसा 
कोई आदेश पारित करने से बचना 
चाहिए जिससे चुनाव प्रक्रिया 
में रुकावट या देरी आए। ऐसे में 
चुनाव प्रक्रिया शुरू होने के बाद 
न्यायिक हस्तक्षेप नहीं किया जा 

सकता। सिर्फ इसी मामले की 
सुनवाई हुई। इससे पहले निकाय 
चुनावों को लेकर संडे के दिन 20 
सितंबर 2026 को हाईकोर्ट ने 
सुनवाई की थी।

याचिकाकर्ता आवड़ दान ने 
बाड़मेर जिला परिषद के वार्ड संख्या 
35 से कांग्रेस पार्टी के उम्मीदवार के 
रूप में अपना नामांकन पत्र दाखिल 
किया था। उनका आरोप था कि 
रिटर्निंग अधिकारी ने बिना किसी 
ठोस कारण और उचित सुनवाई का 
अवसर दिए उनका नामांकन पत्र 
अवैध रूप से खारिज कर दिया। 
उन्हें इस बात की जानकारी 15 
अक्टूबर को अखबार के माध्यम से 
मिली थी। मामले में राज्य सरकार 

और चुनाव आयोग के वकीलों ने 
दलील दी कि राजस्थान पंचायती 
राज (चुनाव) नियम-1994 के 
नियम 80(c) के तहत, नामांकन 

पत्र के अनुचित अस्वीकरण के 
खिलाफ जिला न्यायाधीश के समक्ष 
चुनाव याचिका दायर करने का 
वैधानिक प्रावधान मौजूद है।

चुनाव परिणाम के  
बाद 30 दिन में कानूनी 

विकल्प उपलब्ध
सुनवाई के दौरान न्यायाधीश डॉ. 
नूपुर भाटी ने सर्वोच्च न्यायालय 
के कई ऐतिहासिक फैसलों का 
हवाला दिया। कोर्ट ने कहा- 
चूंकि याचिकाकर्ता के पास 
चुनाव परिणाम आने के बाद 
30 दिन में चुनाव याचिका दायर 
करने का प्रभावी वैकल्पिक 
कानूनी विकल्प उपलब्ध है, 
इसलिए अदालत ने इस स्तर 
पर हस्तक्षेप करने से इनकार 
करते हुए याचिका को खारिज 
कर दिया।

रविवार को खुला हाईकोर्ट: चुनाव प्रक्रिया में हस्तक्षेप से इनकार
जिला परिषद उम्मीदवार के नामांकन खारिज करने पर सुनवाई

जूम न्यूज }जोधपुर

जोधपुर के माता का थान इलाके 
में आपसी लेनदेन को लेकर हुई 
मारपीट में घायल युवक ने रविवार 
सुबह महात्मा गांधी हॉस्पिटल में 
इलाज के दौरान दम तोड़ दिया है। 
इसे लेकर परिजनों और समाज के 
लोगों ने हॉस्पिटल में आरोपियों की 
गिरफ्तारी की मांग को लेकर विरोध 
जताया। पुलिस ने हत्या की धाराओं 
में मामला दर्ज कर मारपीट करने 
वाले दो आरोपियों को पकड़ लिया 
है।

मृतक संजय सोनी आरोपियों 
से उधार पैसे मांगता था। उधार 
दिए गए रुपए वापस देने के लिए 
आरोपियों ने बुलाया, फिर आरोपियों 
ने 15 अक्टूबर को रास्ते में युवक 
को जमकर पीट दिया, जिसके बाद 
परिजनों ने उसे हॉस्पिटल में भर्ती 
कराया गया। हॉस्पिटल में इलाज के 
दौरान संजय सोनी की आज सुबह 
4 बजे मौत हो गई।

परिवादिया सावित्री पत्नी मनोज 
सोनी की ओर से थाने में रिपोर्ट दी 
गई थी। रिपोर्ट में बताया कि 15 
अक्टूबर की रात करीब 11:30 
बजे हेमंत दाधीच अपने भाई मोहित 
दाधीच और अन्य लड़कों के साथ 
उनके बेटे और उसके दोस्त को 
रास्त में रोक लिया। इस दौरान 
बदमाशों ने उनके साथ जमकर 
मारपीट कर दी और उनसे मोबाइल 
और नकदी छीनकर भाग गए थे।

संजय आरोपियों से उधार के 
पैसे मांगता था। जिसे देने के बहाने 
आरोपियों ने उसे बुलाया और लाठी, 
डंडों से मारपीट कर डाली। जिसके 
चलते संजय और उसका दोस्त 
घायल हो गया। हमले में संजय 
की आज(रविवार) सुबह 4 बजे 
मौत हो गई, जबकि उसके दोस्त का 
महात्मा गांधी हॉस्पिटल में इलाज 
चल रहा है। रिपोर्ट के मुताबिक, 
संजय सवारी टैक्सी खरीदने के लिए 
घटना वाले दिन अपने घर से 50 
हजार रुपए लेकर निकला था। 

लेनदेन को लेकर युवक की 
पिटाई, हॉस्पिटल में हुई मौत

उधार दिए गए रुपए वापस देने के लिए बुलाया  
था, हत्या का केस दर्ज; दो आरोपी पकड़े

अग्निवीर बेटे की पार्थिव 
देह से लिपटकर बिलख 
पड़ीं मां, अंतिम विदाई दी
चूरू। चूरू जिले के ट्रेनी अग्निवीर 
महेश कुमार मुहाल (21) का 
ओडिशा के ब्रह्मपुर स्थित आर्मी 
अस्पताल में इलाज के दौरान गुरुवार 
को निधन हो गया था। उनकी पार्थिव 
देह रविवार को उनके गांव पीथीसर 
लाई गई। बेटे का शव से लिपटकर 
मां बिलख पड़ीं। पिता लालचंद ने 
कहा- “मैंने अपने बेटे को देश के 
नाम कर दिया है, मुझे गर्व है। पूरा 
गांव अग्निवीर के अंतिम दर्शन के 
लिए उमड़ पड़ा।

सेना के अधिकारियों ने महेश 
के पिता को राष्ट्रीय ध्वज सौंपा। 
अग्निवीर महेश का उनके गांव में 
अंतिम संस्कार किया गया। बीकानेर 
से आए सेना के जवानों ने गार्ड 
ऑफ ऑनर दिया। छोटे भाई निर्मल 
ने महेश को मुखाग्नि दी।



4राजस्थानज़ूम न्यूज़ राजस्थान जयपुर, सोमवार 19 अक्टूबर, 2026

महिला थाने में संवाद से रिश्ते संवारने की पहल, 10 दंपतियों की हुई रिकाउंसलिंग

जूम न्यूज }चूरू

पारिवारिक विवादों को आपसी 
समझाइश से सुलझाकर परिवारों को 
टूटने से बचाने के उद्देश्य से गढ़ 

स्थित महिला थाने में काउंसलिंग 
एवं रिकाउंसलिंग कार्यक्रम 
आयोजित किया गया। इसमें 10 
दंपतियों से दोबारा संवाद कर 
उन्हें आपसी मतभेद बातचीत से 

सुलझाने और परिवार की खुशहाली 
के लिए मिलकर प्रयास करने का 
संदेश दिया गया। जिला पुलिस 
अधीक्षक निश्चय प्रसाद एम ने 
दंपतियों को पौधे भेंट कर रिश्तों 

को प्रेम, विश्वास, धैर्य और समय 
से सींचने की सीख दी। उन्होंने 
समझाया कि जिस तरह पौधे की 
नियमित देखभाल जरूरी है, उसी 
तरह रिश्तों को भी समय और 

संरक्षण देना चाहिए। कार्यक्रम में 
कन्या पूजन कर बेटियों के सम्मान 
और परिवार में उनकी महत्वपूर्ण 
भूमिका का संदेश भी दिया गया।

महिला थानाधिकारी कुसुमलता 

के अनुसार, पहले 36 परिवारों की 
काउंसलिंग की गई थी, जिनमें से 
10 दंपतियों की रिकाउंसलिंग कर 
दोबारा संवाद किया गया। इस दौरान 
दंपतियों के बच्चों को पुरस्कार देकर 

प्रोत्साहित किया गया। दंपतियों 
ने आपसी मतभेद बातचीत से 
सुलझाने और परिवार को खुशहाल 
बनाए रखने का संकल्प लिया। 
कार्यक्रम में पुलिस अधीक्षक की 

सहधर्मिणी श्रीमती संजना एम. 
एस. सहित पुलिसकर्मी मौजूद रहे। 
महिला थाना पुलिस ने भविष्य में भी 
ऐसे संवाद कार्यक्रम जारी रखने की 
बात कही।

जूम न्यूज }बाड़मेर

बाड़मेर में 80 साल की बुजुर्ग 
महिला की इच्छा उसके बेटे 
ने पूरी की। महिला की मौत के 

बाद परिजनों 
ने रविवार को 
बाड़मेर मेडिकल 
कॉलेज में उनका 
देहदान किया। 
महिला ने जून 

2026 में ही देहदान के लिए 
सहमति दे दी थी। बेटे ने कहा- मां 
अंतिम समय में बोलीं थी- शरीर 
रिसर्च के काम आए, मुझे इस 
दान का हिस्सा बना देना।

महिला पनी देवी (80) 
बाड़मेर जिले की धनाऊ तहसील 
के भूणिया गांव के फगलू का तला 

की रहने वाली थीं। उनके बेटे ने 
बताया कि शनिवार शाम करीब 7 
बजे मां को अचानक उल्टी हुई 
और तबीयत बिगड़ गई। इसके 
बाद उन्हें धोरीमन्ना हॉस्पिटल 
लेकर गए, जहां उनकी मौत हो 
गई। रविवार को शव घर लाया 
गया। इसके बाद दोपहर करीब 
3:30 बजे बाड़मेर मेडिकल 
कॉलेज ले जाकर देहदान किया 
गया। पनी देवी के बेटे लंूभाराम ने 
बताया कि जून 2026 में सोशल 
मीडिया पर देहदान को लेकर घर 
में बातचीत हो रही थी। इसी दौरान 
उन्होंने अपनी मां से भी इस बारे 
में चर्चा की। मां ने देहदान की 
इच्छा जाहिर की तो परिवार ने 
भी सहमति दे दी। लंूभाराम के 
अनुसार, उनकी मां ने कहा था, 

“बेटा, मेरा शरीर रिसर्च के काम 
आए, इससे बेहतर क्या होगा। 
रिसर्च से कई बीमारियों का इलाज 
मिल सकेगा। इससे जरूरतमंदों 
की जान बच सकती है और 

उन्हें फायदा मिलेगा। बेटा, मुझे 
इस सबसे बड़े दान का हिस्सा 
बना देना।” उन्होंने बताया कि मां 
चाहती थीं कि मृत्यु के बाद उनका 
देहदान कर दिया जाए, ताकि 

उनकी बॉडी मेडिकल कॉलेज में 
रिसर्च के काम आ सके। इससे 
MBBS की पढ़ाई करने वाले 
स्टूडेंट्स को भी फायदा मिलेगा। 
लूंभाराम नवातला स्कूल में थर्ड 
ग्रेड टीचर (लेवल-2) के पद 
पर कार्यरत हैं। उन्होंने बताया कि 
स्कूल में भी उन्होंने कुछ लोगों 
को देहदान करने की घोषणा करते 
देखा था। इसी से प्रेरित होकर 
उन्होंने अपनी मां से इस विषय 
पर बात की थी। पनी देवी (80) 
पत्नी धर्माराम बाड़मेर जिले की 
धनाऊ तहसील के भूणिया क्षेत्र 
स्थित फगलू का तला की रहने 
वाली थीं। शनिवार शाम करीब 7 
बजे वह घर पर थीं, तभी अचानक 
उन्हें उल्टी हुई और तबीयत बिगड़ 
गई। परिजन उन्हें पास के धोरीमन्ना 

हॉस्पिटल लेकर गए, जहां उनका 
निधन हो गया। इसके बाद रविवार 
को पार्थिव शरीर घर लाया गया। 
दोपहर करीब 3:30 बजे परिजन 
उन्हें बाड़मेर मेडिकल कॉलेज 
लेकर पहुंचे और वहां देहदान की 
प्रक्रिया पूरी की।
पति किसान थे, छोटे बेटे 
के साथ रहती थीं पनी
पनी देवी गृहणी थीं। उनके पति 
धर्माराम किसान थे, जिनका 
कुछ साल पहले निधन हो गया 
था। पनी देवी के दो बेटे हैं। बड़े 
बेटे भंवराराम किसान हैं, जबकि 
छोटे बेटे लूंभाराम थर्ड ग्रेड टीचर 
(लेवल-2) हैं। पनी देवी अपने 
छोटे बेटे लूंभाराम के साथ रहती 
थीं।

बाड़मेर में बेटे ने 80 साल की मां की बॉडी डोनेट की

जूम न्यूज }चूरू

बीकानेर रेंज प्रभारी एडीजी बिज्जू 
जॉर्ज जोसेफ ने शनिवार को चूरू 
पहुंचकर पुलिस लाइन सभागार 
में अधिकारियों की समीक्षा बैठक 
ली। उन्होंने कानून-व्यवस्था, 
अपराध नियंत्रण और पुलिस की 
कार्यप्रणाली की समीक्षा करते हुए 
साइबर अपराध तथा नशा तस्करी 
के खिलाफ विशेष कार्ययोजना 
बनाकर प्रभावी कार्रवाई करने के 
निर्देश दिए। 

एडीजी ने कहा कि नए 
आपराधिक कानूनों के प्रभावी 
क्रियान्वयन में चूरू जिला राजस्थान 
में प्रथम स्थान पर है। आगामी 
चुनावी प्रक्रियाओं को देखते हुए 
सुरक्षा व्यवस्था मजबूत रखने और 
सतर्कता बरतने पर भी जोर दिया। 
हरियाणा और पंजाब की सीमा से 

सटे होने के कारण जिले में मादक 
पदार्थों की तस्करी चुनौतीपूर्ण है। 
उन्होंने सिंथेटिक ड्रग्स के बढ़ते 
प्रचलन पर चिंता जताते हुए 
सीमावर्ती क्षेत्रों में निगरानी और 
गश्त बढ़ाने के निर्देश दिए। पिछले 
वर्ष की तुलना में सिंथेटिक ड्रग्स के 
खिलाफ छह गुना अधिक कार्रवाई 
पर संतोष भी जताया। एडीजी ने 
एक साल या उससे अधिक समय 
से लंबित मुकदमों की समीक्षा कर 
शीघ्र निस्तारण करने को कहा, 
ताकि पीड़ितों को समय पर न्याय 
मिल सके। बढ़ते साइबर फ्रॉड 
पर उन्होंने अपराध के नए तरीकों 
और तकनीकों को समझकर विशेष 
कार्ययोजना बनाने तथा प्रभावी 
कार्रवाई करने के निर्देश दिए। बैठक 
में एसपी निश्चय प्रसाद एम ने जिले 
की कानून-व्यवस्था और अपराध 
नियंत्रण से संबंधित जानकारी दी।

एडीजी बीजू जॉर्ज जोसेफ ने ली पुलिस अधिकारियों की बैठक, साइबर 
अपराध और नशा तस्करी पर कार्ययोजना बनाने के दिए निर्देश

कहा- अंतिम समय में बोलीं थी- शरीर रिसर्च के काम आए, मुझे इस दान का हिस्सा बना देना

चुनरी यात्रा निकली, स्वर्णकार माताजी 
मंदिर में 51 चुनरियों के वितरण के लिए ड्रॉ

जूम न्यूज }सरदारशहर

गीनाणी बास स्थित श्री स्वर्णकार माताजी मंदिर में नवरात्रि महोत्सव 
के तहत शनिवार को भव्य चुनरी यात्रा निकाली गई। यात्रा दोपहर 
1:15 बजे लालचंद झींगा के निवास से रवाना होकर मंदिर पहुंची। 
श्रद्धालुओं ने उत्साह के साथ भाग लिया। मंदिर परिसर में नगर 
सभापति अनिता टाक का स्वर्णकार समाज की ओर से स्वागत किया 
गया। कार्यक्रम के दौरान महिलाओं को माता रानी की 51 चुनरियां 
वितरित करने के लिए टोकन ड्रॉ निकाला गया। सभापति अनिता 
टाक ने ड्रॉ में भाग लिया, जिसमें सबसे पहले 18 नंबर का चयन 
हुआ। संबंधित टोकन वाली महिला को चुनरी भेंट की गई। मंदिर 
परिसर भजन-कीर्तन से भक्तिमय हो गया। बजरंग भंसाली ने भजनों 
की प्रस्तुति दी। इस दौरान चंपालाल झींगा ने वार्ड पार्षद अशोक 
रोड को दुपट्टा पहनाकर सम्मानित किया। आयोजन में स्वर्णकार 
समाज के अनेक पदाधिकारी और समाजबंधु मौजूद रहे। कार्यक्रम 
का आयोजन समस्त झींगा परिवार की ओर से किया गया।

बाखासर में पुलिस ने फ्लैग मार्च  
निकाला: शांतिपूर्ण मतदान का संदेश

जूम न्यूज }धनाऊ बाडुमेर

पंचायती राज चुनाव 2026 को देखते हुए बाखासर इलाके 
में पुलिस ने फ्लैग मार्च निकाला। इस दौरान पुलिस ने सुरक्षा 
व्यवस्था का जायजा लिया और लोगों को बिना डर के निष्पक्ष और 
शांतिपूर्ण मतदान करने का संदेश दिया। फ्लैग मार्च में बाखासर 
थानाधिकारी गोविंदराम मेघवाल, एएसआई रतनलाल ढाका और 
अशोक कुमार समेत पुलिस बल शामिल था। पुलिस ने इलाके में 
कानून-व्यवस्था बनाए रखने और चुनाव के दौरान शांति बनाए 
रखने के लिए सुरक्षा इंतजाम देखे। पुलिस ने साफ किया कि 
चुनाव के दौरान किसी भी गलत काम पर नजर रखी जा रही है। 
शांतिपूर्ण चुनाव कराने के लिए पुलिस पूरी तरह सतर्क है। फ्लैग 
मार्च से लोगों में सुरक्षा का भरोसा जगाया गया, ताकि वे निडर 
होकर वोट डाल सकें।

अवैध देसी शराब फैक्ट्री का पर्दाफाश: 6720 
नकली पव्वे और मशीनें मिलीं; 4 गिरफ्तार

जूम न्यूज }चूरू

चूरू की साहवा पुलिस ने वार्ड 15 में एक घर पर छापा मारकर अवैध 
शराब फैक्ट्री का पर्दाफाश किया है। पुलिस ने मौके से 140 कार्टनों 
में पैक 6720 नकली शराब के पव्वे, स्प्रिट से भरा ड्रम, शराब 

बनाने का घोल, 
पैकिंग मशीनें 
और एक कैंपर 
गाड़ी समेत भारी 
मात्रा में सामग्री 
जब्त की। पुलिस 
ने धीरवास बड़ा 
निवासी विनोद 
कुमार, मांगीलाल 
नाई और रामपुरा 

राघेड़ी हनुमानगढ़ निवासी राजेश कुमार व सूरज कुमार को गिरफ्तार 
किया है। साहवा थानाधिकारी जगदीश गोदारा ने बताया कि गश्त के 
दौरान एक संदिग्ध व्यक्ति पुलिस की गाड़ी देखकर मकान में घुस 
गया। पीछा करने पर अंदर मिलावटी शराब बनाने, पव्वों में भरने और 
नकली लेबल लगाने का काम चल रहा था। जब्त सामग्री में 200 
लीटर स्प्रिट, 500 लीटर शराब बनाने का घोल, 1050 खाली पव्वे, 
ढक्कन सील करने की दो मशीनें, एल्कोहल मीटर, नकली लेबल और 
अन्य सामान शामिल है। कैंपर गाड़ी भी सीज की गई।

ब्रीफ न्यूज

जूम न्यूज }उदयपुर

सलुंबर जिले के सेमारी थाना 
क्षेत्र में रविवार दोपहर करीब 12 
बजे एक तेज रफ्तार पिकअप 
अनियंत्रित होकर पलट गई। 
हादसे में 12 जने बुरी तरह घायल 
हुए हैं। इनमें 8 महिलाएं और 
4 बच्चे शामिल हैं। सूचना पर 
पहंुची पुलिस ने घायलों को तुरंत 
अस्पताल पहंुचाया, गंभीर घायलों 
को उदयपुर के एमबी हॉस्पिटल 
में रेफर किया गया है। घायलों में 
ज्यादातर के चेहरे, सिर, हाथ-पैर 
में गंभीर चोट लगी है। एक महिला 
की हालत बेहद नाजुक बताई 
जा रही है। बाकी घायलों का भी 
इलाज जारी है। पिकअप में करीब 
24 जने सवार थे। 

थानाधिकारी हरीशंकर कटारा 
ने बताया कि सभी झालमपुरा से 
चामुंडा माताजी मंदिर में दर्शन 
करने जा रहे थे। तभी पिकअप का 

संतुलन बिगड़ गया और वह बेकाबू 
होकर सड़क से नीचे छोटे गड्डे में जा 
गिरी। पिकअप सड़क किनारे बड़े 
पत्थर और झाड़ियों के ​बीच में गिरी। 

पिकअप का बोनट बुरी तरह पिचक 
गया। इसमें सवार कई महिलाएं 
और बच्चे खून से लथपथ हो गए। 
ज्यादातर के चेहरे, सिर, हाथ-पैर 
में गंभीर चोट लगी है। एक महिला 
की हालत बेहद नाजुक बताई जा 
रही है। बाकी घायलों का भी इलाज 
जारी है। पिकअप में करीब 24 जने 
सवार थे। हादसे में घायल लोगों में 
एक महिला की हालत नाजुक बताई 
जा रही है। हादसे में घायल लोगों 
में एक महिला की हालत नाजुक 
बताई जा रही है। हादसे के बाद 
चीख-पुकार मच गई। बड़ी संख्या 
में ग्रामीणों की भीड़ जुट गई। सूचना 
पर पुलिस मौके पर पहुंची और 
आसपास ग्रामीणों की मदद से एक-
एक कर घायलों को बाहर निकाला। 
तुरंत हॉस्पिटल पहुंचाया गया। 

सलूंबर: तेज रफ्तार पिकअप पलटी, 8 महिलाएं-4 बच्चे घायल, 
एक की हालत नाजुक, चेहरे, सिर, हाथ-पैर में गंभीर चोट

जूम न्यूज }बीकानेर

‘आज थलवट धरा ऊपर, भलो 
उग्यो भाण जी, आदि शक्ति 
हिंगलाचा, अवतरया है आण जी... 
चिरंजा के इन गूंजते भक्तिमय स्वरों 
और नगाड़ों की थाप के बीच रविवार 
को मां करणी के 639वें जन्मोत्सव 
मनाया गया। देशनोक में आस्था का 
ऐतिहासिक सैलाब उमड़ा। सुबह 
ठीक 9:05 बजे विश्व प्रसिद्ध श्री 
करणी माता निज मंदिर से गाजे-
बाजे और शाही लवाजमे के साथ 
भव्य शोभायात्रा रवाना हुई।

देश-प्रदेश के कोने-कोने 
से पहुंचे हजारों श्रद्धालु मां की 
अगवानी में हाथ जोड़े कतारबद्ध 
नजर आए। सप्तमी के पावन 
अवसर पर शोभायात्रा के दौरान 

जैसे ही नीले आसमान में सांवली 
(चील) मंडराती नजर आई, 
समूची करणी नगरी मां के गगनभेदी 
जयकारों से गूंज उठी। लोक-
मान्यता के अनुसार जन्मोत्सव 
की सप्तमी पर सांवली का दिखना 
साक्षात मां करणी के स्वरूप और 
आशीर्वाद का शुभ संकेत माना 
जाता है। इस अलौकिक दृश्य ने 
भक्तों के उत्साह को कई गुना 
बढ़ा दिया। शाही लवाजमे के 
साथ निकली सजीव झांकियों 
का देशनोक के मुख्य मार्गों पर 
पुष्पवर्षा कर भव्य स्वागत किया 
गया। तीन घंटे से अधिक समय 
तक चली यह शोभायात्रा तेमड़ाराय 
मार्ग होते हुए तेमड़ाराय मंदिर 
पहुंची, जहां विशेष पूजा-अर्चना 
व आरती संपन्न हुई।

बीकानेर; करणी माता का 639वां 
जन्मोत्सव उमड़ा आस्था का सैलाब

